
  
  

आयुष्मान योजना में उत्तर प्रदेश को मिले दो अवॉर्ड  

चर्चा में क्यों?
26 सितंबर, 2023 को नई दिल्ली स्थित विज्ञान भवन में दो दिवसीय आरोग्य मंथन 2023 के अवसर पर केंद्रीय स्वास्थ्य एवं परिवार कल्याण
मंत्री मनसुख मंडाविया ने आयुष्मान योजना में उत्तर प्रदेश को दो अवॉर्ड प्रदान किये।

प्रमुख बिंदु
उत्तर प्रदेश की ओर से चिकित्सा स्वास्थ्य एवं परिवार कल्याण विभाग के प्रमुख सचिव पार्थ सारथी सेन शर्मा और व्यापक स्वास्थ्य और एकीकृत
सेवाओं के लिये राज्य एजेंसी (SACHIS) की सीईओ संगीता सिंह ने यह सम्मान प्राप्त किया।
प्रधानमंत्री जन-आरोग्य योजना (पीएमजेएवाई) को बेहतर ढंग से धरातल पर उतारने के लिये उत्तर प्रदेश को यह अवॉर्ड प्रदान किया गया है।
उत्तर प्रदेश को पहला आयुष्मान अवॉर्ड पूछताछ केंद्र की स्थापना और ग्रीन चैनल पेमेंट व्यवस्था शुरू करने के लिये, जबकि दूसरा आभा स्कैन की
सर्वाधिक संख्या व टोकन तैयार करने के लिये मिला है।
आभा स्कैन, यानी आभा एप्लीकेशन के ज़रिये मरीज़ आसानी से क्यूआर कोड स्कैन करते हैं और उन्हें तत्काल टोकन नंबर मिल जाता है।
आशियाना के लोकबंधु अस्पताल को आयुष्मान भारत डिजिटल मिशन में आभा लिंक के तहत देश में तीसरा पुरस्कार मिला है। लोकबंधु अस्पताल के
चिकित्सा अधीक्षक डॉ. अजय शंकर त्रिपाठी ने यह पुरस्कार प्राप्त किया।
राजधानी दिल्ली में यह आयोजन पीएमजेएवाई के पाँच वर्ष पूरे होने पर और आयुष्मान भारत डिजिटल मिशन (एबीडीएम) के दो वर्ष पूरे होने पर आयोजित
किया गया था।
आयुष्मान भारत डिजिटल मिशन (एबीडीएम)

भारत सरकार द्वारा शुरू किया गया आयुष्मान भारत डिजिटल मिशन एक परिवर्तनकारी पहल है, जिसका उद्देश्य पूरे देश में नागरिकों को
स्वास्थ्य सेवाओं की डिलीवरी बढ़ाने के लिये डिजिटल प्रौद्योगिकियों की शक्ति का उपयोग करना है।
यह एक व्यापक कार्यक्रम है, जो सार्वभौमिक स्वास्थ्य कवरेज को सुविधाजनक बनाने और भारत के लोगों के लिये समग्र स्वास्थ्य
देखभाल अनुभव को बेहतर बनाने के लिये डिज़ाइन किया गया है।

